
Tingerlaataannarsortunik nakkutilliineq pillugu § 37 naapertorlugu 
apeqquteqaammut 2019-302-mut akissut 

 

Asasara Peter Olsen 

Inatsisartut suleriaasiat § 37, imm. 1 naapertorlugu, tingerlaataannarsortunik 

nakkutilliisarneq pillugu apeqqutinik Naalakkersuisunut nassiussivutit. Apeqqutit 

uannut akisassanngorlugit ingerlatinneqarput. Apeqqutit ataatungaani 

ataasiakkaarlugit issuarneqarput akineqarlutillu. 

1. 2018-mi apeqquteqaatiga, 181/2018-mik normulerneqarsimasumi 

akissutigineqartoq naapertorlugu Issittumi Sakkutooqarfiup 

tingerlaataannarsortunik nakkutilliilernissaat annertusineqarpa? 

a. Aappiuppat taava qanoq annertusineqarpa? 

b. Naamiuppat sumik tamanna peqquteqarpa? 

Ilanngaaserinikkut angallatinik nakkutilliineq, matumanilu tingerlaataannarsortut 

ilaapput, Akileraartarnermik Aqutsisoqarfimmit aqunneqarpoq. 

Ilanngaaserinikkut nakkutilliineq nunami ingerlanneqarpoq. 

Taamaammat Akileraartarnermik Aqutsisoqarfik, angallatinik ilanngaaserinikkut 

nakkutilliisunik imaannarmi ingerlatsisinnaanngilaq. Ilanngaaserinikkut nakkutilliineq 

nioqqutissanik assigisaanillu unioqqutitsisumik eqqussuineq avammullu annissineq 

kisiat killilersorniarlugu ingerlanneqarpoq. Nunamut tikittartut kinaassutsimut 

sulinermullu allagartaannik nakkutiginninneq il. Il., ilanngaaserisut nakkutilliinerisa 

avataaniippoq. 

Taamaattumik Akileraartarnermut Aqutsisoqarfik nunap sineriaani illoqarfinni, 

nunaqarfinni, umiarsualivinni mittarfinnilu tamakkiisumik najuussinnaanngilaq. 

Tamanna peqqutigalugu Akileraartarnermut Aqutsisoqarfik suleqatitoqqaminik 

suleqatitaassaminillu suleqatigiinnertik annertusarusuppaat. Assersuutigalugu Tele-

Postimik suleqateqarneq ingerlalluarpoq. Taassuma saniatigut 2018-imi 

Akileraartarnermut Aqutsisoqarfik Issittumi Sakkutooqarfimmut angallatit 

nalunaarsorneqarneranik annertunerusumik suleqatigiinnissaq pillugu 

saaffiginnissuteqarpoq. 

Issittumik Sakkutooqarfik sinnerlugu toqqaannartumik akissuteqartoqarsinnaanngilaq. 

Issittumik Sakkutooqarfiup nittartagaanni allaqqavoq, Issittumi Sakkutooqarfiup 

sakkutuunut inuinnarnullu Issittumi suliassat ingerlakkai, suliassaallu pingaarnerusut 

makkuupput: Kalaallit Nunaat Savalimmiullu illersornissaat, Nakkutilliineq 

namminiissutsillu illersugaanera, Aalisarnermut nakkutilliineq, Ujaasineq 

annaassiniarnerlu, Pinngortitamik nakkutiginninneq, Mingutsitsinermik 

pinaveersaartitsineq, Immap itisussusaanik uuttortaaneq assigiinngitsunillu 

innutaasunut iluaqutaasunik sullissineq.1 

Akileraartarnermut Aqutsisoqarfimmik suleqatigiinneq assigiinngitsunik innuttaasunut 

iluaqutaasumik sullissinermut atavoq, taamaalilluni Issittumi Sakkutooqarfiup suliaata 

ataatsimut isigalugu annikinnerusuniippoq. 

Saniatigullu oqaatigineqarsinnaavoq Akileraartarnermut Aqutsisoqarfiup piffissami 

tingerlaataannarsortunik nakkutiginninnini annertuumik annertusisimammagu. 

2. Akissuteqaammi neriorsuutigineqartoq, tassalu ilanngaaserisut simasanik 

amerlineqarnissaat tamanna piviusunngortinneqarpa? 

2018-imut Aningaasanut Inatsimmut atatillugu ilanngaaseriveqarnermi nakkutilliineq 

nukittorsarneqarpoq. 2018-imut aningaasaliissutit 3,0 mio. kr.-nik qaffanneqarput. 

Aningaasaliissutit Inatsisartunit immikkoortinneqarput annerusumik hashimik 

eqqussuinermut akiuiniarnermik atugassatut, tassungalu atatillugu ilanngaaserisunik 

pingasunik allaffimmiumik ataatsimik atorfinitsitsinermi. 

1. januar 2018-imiillu Akileraartarnermut Aqutsisoqarfik ilanngaaserinermi atorfiit 

tallimat inuttassarsisimavaat. Atorfiit taakku ilai pioreersimapput, sinnerilu 

aningaasaliissutit qaffannerisa kingunerisaanik amerlineqarlutik. Piffissami tassani 

ilanngaaserinermi sulisut tallimat tunuarsimapput. Malugisiuk, suleqatigiinni atorfilinni 

soraarsimasunilu annertunerusumik attuumassuteqartoqanngimmat. 

Ullumi inissisimaffik imaappoq, ilanngaaserinermi sulisut amerlassusaat 2018-imut 

sanilliullugu qaffassimanngitsoq. Akileraartarnermut Aqutsisoqarfilli ilanngaaserisunik 

atorfinitsitsinissamut ingerlaavartumik suliaqarmat. Assersuutigalugu uani 

nittartakkami atorfimmik inuttassarsiortut ersippoq: 

https://aka.gl/da/Om-Skattestyrelsen/Ledige-stillinger 

  

                                                           
1 https://www2.forsvaret.dk/omos/organisation/arktisk/opgaver/Pages/default.aspx 

https://aka.gl/da/Om-Skattestyrelsen/Ledige-stillinger

3. Tingerlaataannallit nunatta imartaata qimannginnerani nakkutigineqarnerat 

aallunneqarnerulerpa? 

a. Aappiuppat tamanna qanoq ingerlanneqarpa? 

b. Naamiuppat sumik tamanna tunngaveqarpa aamma tamanna pillugu 

Naalakkersuisut qanoq pilersaaruteqarpat? 

 

Aap, tingerlaataannarsortunik nakkutiginninneq 2019-imi qaffappoq. Soorlu 

Qeqertarsuup Tunuani ingerlanneqarpoq, Akileraartarnermut Aqutsisoqarfik 

ilanngaaserisunik Ilulissani marlunnik sulisoqarnerata kingunerisaanik. 

2018-imi 5-eriarluni tingerlaataannarsortunik tikittunik aallartunillu misissuisoqarpoq. 

2019-imi maannakkut 22-riarluni tingerlaataannarsortunik tikittunik aallartunillu 

misissuisoqarpoq. 

Umiarsuarnik tikittunik aallartunillu tamanik katillugit misissuinerit soorunami 

tingerlaataannarsortunik misissuinernit malunnaatilimmik amerlanerupput. 

Taamaattoq umiarsuarnik assigiinngitsunik qanoq amerlatigisunik misissuisimanernik 

misissuisarnerit eqqarsaatigalugit Naalakkersuisut paasissutissiisinnaanngillat. 

 

4. Ilanngaaserisut sisamat atorfinitsinneqarnerat nunatta karsianut qanoq 

naleqarpa? 

Apeqqut 2-mut akissut innersuussutigineqarpoq. 

5. Naalakkersuisut tassunga tunngasumik allanik nalunaarutissaqarpat? 

Naalakkersuisut apeqquteqaat aallaavigalugu oqallisissiami UPA 2019/197-imeersumi 

akissutaat innersuussutigineqarpoq, tassani Naalakkersuisut ilangaaserinermut 

tunngasunik suliniutinik tunngavilersuipput. Ilanngullugu Naalakkersuisut Inussummi 

ilanngaaserinermi periusissiaq suliniutillu allat tassunga atasut, tassanilu angallatit 

tingerlaatillit ilaasut, saqqummiuppai. 

Tassunga atatillugu Naalakkersuisut oqaatigerusuppaat,   ukiut ingerlanerani angallatit 

tingerlaatilinnik ilanngaanermik nakkutilliineq annertusisimagaluartoq - aasaq 2009-

mili nioqqutissanik unioqqutitsisumik eqqussuineq avammullu annissuinermi suliaq 

ataasiinnaammat. Nioqqutisiaq CITES-imit illersugaasoq nutaajunngitsoq arferup 

saanerigunagaa pineqarpoq, Akileraartarnermullu Aqutsisoqarfik oqartussaasumut 

attuumassutilimmut suliap naammassinissaa pillugu oqaloqateqarpoq. 

Paasissutissiineq malillugu arferup najungasorigunagaa sissami nassaarineqarsimasoq 

pineqarpoq. Saanermik pineqartumik assilisaq akissummi matumani 

ilanngunneqarpoq. 

Piffissami tassani aamma aanngajaarniutinik mittarfiit allakkeriviillu aqqutigalugit 

eqqussuiniarnerit amerlasuut, avammullu mittarfikkut aningaasanik annissiniarnerit 

amerlanngitsut paasineqarsimapput. Taamaammat aarlerinartoqarsinnaanera 

eqqarsaatigalugu mittarfiit allakkeriviillu aqqutigalugit ilanngaaserinermi nakkutilliineq, 

angallatit tingerlaataannallit ilanngaaserinermi nakkutilliinermut sanilliullugu, 

tulleriiaarinermi kingullinngortinneqassanngilaq. 

Tamatuma saniatigut Aningaasaqarnermut Nunanilu Avannarlerni suleqatigiinnermut 

Naalakkersuisup ukioq manna siusinnerusukkut suleqatigiissitamik 

naalakkersuisoqarfiit akimorlugit inuttalerneqartumik pilersitsinissamik 

suliniuteqarnera oqaatigissallugu tulluartuuvoq, taakkulu suliniutinut naapertuuttunut 

periarfissanik misissuinissamik, aamma umiarsuit tingerlaataannarsortut 

nakkutigineqaratik angalaartarnerisa nalimmassaaffigineqarnissaat 

nalilersorneqassaaq, ilaatigullu inatsisissatut siunnersuutinik saqqummiussaqassalluni. 

Ineqarnermut Attaveqaqatigiinnermullu Naalakkersuisoqarfik, Aatsitassanut 

Suliffeqarnermullu Naalakkersuisoqarfik, Aalisarnermut, Piniarnermut 

Nunalerinermullu Naalakkersuisoqarfik kiisalu Akileraartarnermut Aqutsisoqarfik 

Aningaasaqarnermullu Naalakkersuisoqarfik suleqatigiissitami suleqataapput. 

Suleqatigiissitap nakkutilliineq isumannaallisaanerlu aallutissavai, taamaattoq 

sammisanik takornariaqarnermut politikimut tunngassuteqartunik suliaqarnissaa 

naatsorsuutigineqanngilaq, suliassammi taamaattut akisussaalluni 

naalakkersuisoqarfimmi suliarineqartarput. 

Suleqatigiissitap ilaatigut avataani angallanneq, taakku tingerlaataannarsortuunerat 

tingerlaataannarsortuunnginnerallu apeqqutaatinnagit erseqqinnerusumik 

misissuiffigissavaat. Tassunga atatillugu suleqatigiissitap ilaatigut 

tingerlaataannarsortut imartamut appakaanneranni imartamillu avalanneranni 

nalunaartussaatitaanerisa sakkortusisinneqarsinnaaneranik isumaliuteqassaaq. 

Naalagaaffeqatigiinni oqartussaasut Namminersorlutillu Oqartussat akisussaaffeqarfii 

assigiinngitsut pineqartumut soqutigisaqarput. Taamaammat suleqatigiissitaq 

tamakkiisumik paasisaqarumalluni immikkoortunik assigiinngitsunik 

ataqatigiisitsiniassaaq. 

 

Inussiarnersumik inuulluaqqusillunga 

 

 

Vittus Qujaukitsoq 

